
SIDANG JEMAAH YANG DIRAHMATI ALLAH,

Bertakwalah kepada Allah SWT dengan bersungguh-sungguh melaksanakan segala
perintah-Nya dan meninggalkan segala larangan-Nya. Mudah-mudahan kita memperolehi
keberkatan dan keredhaan serta perlindungan daripada Allah SWT di dunia dan di akhirat.
Mimbar pada hari ini akan menyampaikan khutbah yang bertajuk: “Perubahan Zaman

dan Dekadensi Moral”.

Sebelum itu, khatib ingin menyeru kepada seluruh umat Islam untuk terus mengimarahkan
masjid, melaksanakan amar ma’ruf dan nahi munkar serta memelihara hubungan
silaturrahim. Panjatkan doa buat saudara-saudara kita yang ditindas terutamanya di

Palestin dan teruslah bertaubat dan bermunajat kepada Allah SWT agar kita dapat

! keruntuhan, kemerosotan, kemunduran

menempuh fitnah dunia yang semakin mencabar dan menyelamatkan kita dari fithah

dajjal.

SIDANG JEMAAH YANG DIRAHMATI ALLAH,

Dunia ini tidak dapat lari dari perubahan dan setiap perubahan zaman itu beriringan
dengan kemajuan dan kecanggihan teknologi dan informasi. Perubahan ini tidak dapat
tidak mesti diimbangi dengan kecukupan ilmu, kekuatan iman dan kemantapan akidah
supaya kita dapat mendepani setiap perubahan dengan pertimbangan iman dan ilmu yang
benar sekaligus menepis segala bentuk penyelewengan dan dampak negatif yang terhasil

akibat perubahan yang berlaku.

Perkembangan teknologi dan ilmu dalam masa yang sama menyebabkan perubahan
peradaban manusiawi. Derasnya perubahan yang tidak dikawal dengan bimbingan syariat
dan nilai-nilai Islam menyebabkan berlakunya dekadensi/keruntuhan moral. Teknologi
diibaratkan seperti pisau yang mempunyai peranan dan fungsinya yang baik namun jika
ia tidak digunakan dengan betul atau dipegang oleh seseorang yang berniat jahat, boleh

menyebabkan kecederaan dan kematian.

SIDANG JEMAAH YANG DIRAHMATI ALLAH,

Hakikatnya, perubahan demi perubahan yang berlaku pada setiap zaman itu mesti
dihadapi dan diterima dengan sebaiknya kerana ia menunjukkan perkembangan ilmu dan
luasnya bidang ilmu yang boleh diterokai. Namun begitu, perkara terpenting yang perlu
dititikberatkan ialah persediaan kepada generasi muda pada hari ini untuk menghadapi
perubahan pada masa akan datang yang lebih mencabar. Merekalah pelapis yang bakal
mentadbir pada masa hadapan dan mesti memiliki akidah yang kukuh, nilai Islam yang

holistik, ilmu yang benar, akhlak yang baik, dan integriti yang tinggi.

Amat menyedihkan kerana kita dapat lihat pada hari ini, terlalu banyak masalah
keruntuhan moral yang melibatkan generasi muda. Kita juga dapat melihat nilai-nilai Islam
semakin pudar akibat sebahagian manusia terlalu leka menikmati alam maya. Sebahagian
besar masanya dihabiskan di hadapan skrin melayari keseronokan dunia maya dan tidak
bercampur dengan masyarakat secara fizikal. Hakikatnya, perbuatan ini semakin

menjauhkan mereka dengan orang yang dekat walaupun tujuan asal kemudahan

teknologi itu untuk mendekatkan yang jauh.

Kita juga dapat melihat nilai-nilai warisan kebudayaan semakin hilang kerana meresap
masuknya nilai dan budaya asing dalam diri generasi muda. Perubahan dari segi pakaian,
makanan, percakapan dan sebagainya semakin berubah dan menenggelamkan tradisi

setempat.

Pelbagai isu yang berlaku kebelakangan ini menunjukkan bahawa semakin lemahnya
iman umat Islam pada hari ini. Oleh sebab itu Allah SWT mengingatkan kepada kita untuk
mempersiapkan anak-anak secara holistik supaya generasi yang ditinggalkan kelak tidak
lemah dari segenap segi. Kealpaan generasi hari ini akan menyebabkan golongan pelapis
yang ditinggalkan berada dalam kelekaan, meninggalkan solat dan bertindak menurut

hawa nafsu semata-mata sebagaimana firman-Nya dalam Surah Maryam ayat 59:

Maksudnya: “‘Kemudian mereka digantikan oleh keturunan-keturunan yang mencuaikan
sembahyang serta menurut hawa nafsu (dengan melakukan maksiat); maka mereka akan

menghadapi azab (dalam neraka)”.

SIDANG JEMAAH YANG DIRAHMATI ALLAH,

Generasi hari ini perlu dipersiapkan mental dan fizikalnya agar lebih bersedia dengan
sebarang bentuk cabaran dan perubahan. Jati diri mereka perlu dipasakkan sedalam-
dalamnya Bersama-sama iman dan takwa agar tidak goyang dengan setiap angin
perubahan yang melanda. lIbu bapa perlu mengawal media dan hiburan anak-anak
mereka agar mereka tidak terlalu bebas dengan dunia maya hingga menyebabkan mereka
terbabas ke lembah kehancuran.

Al-Quran dan al-Sunnah merupakan petunjuk dan panduan yang mesti dipegang
sepanjang masa kerana ia bertindak sebagai kompas yang menunjuk jalan daripada

kesesatan.

Semua pihak daripada kerajaan, swasta, penerbit filem, pengasas produk, peniaga dan
sebagainya perlu meletakkan asas dan nilai Islam yang paling utama sebelum
melaksanakan tugas mengikut bidang masing-masing. Jangan terlalu mengejar
keuntungan hingga mengenepikan nilai-nilai dan dogma Islam. Jangan kerana pengaruh
buruk daripada kita menyebabkan generasi pelapis juga terikut-ikut dan semakin hanyut
dibuai keseronokan dunia. Jagalah diri dan ahli keluarga supaya sentiasa mengamalkan
ajaran Islam dengan baik dan sempurna kerana tiada jalan lain yang lebih selamat selain

Islam.

Akhir kata, sebelum menutup khutbah pada hari ini, khatib ingin meninggalkan beberapa
pesanan;

Pertama: Perubahan zaman yang berlaku mesti diimbangi dengan kecukupan ilmu,
kekuatan iman dan kemantapan akidah.

Kedua: Dalam mendepani perubahan yang berlaku pada setiap zaman, kita perlu
memastikan ia tidak meruntuhkan nilai Islam dalam diri.

Ketiga: Semua pihak bertanggungjawab menjaga diri dan ahli keluarga masing-masing
agar sentiasa berdiri atas landasan Islam dan berpegang teguh dengan al-Quran dan al-
Sunnah Rasulullah SAW.

Renungkanlah firman Allah SWT:

- E// - P i /” s, /O w/
015 e w8355 p ol g A 355 Y6 5 38 AT SIS Cgnkily ey S

Maksudnya: “Bagi tiap-tiap seorang ada malaikat penjaganya silih berganti dari
hadapannya dan dari belakangnya, yang mengawas dan menjaganya (dari sesuatu
bahaya) dengan perintah Allah. Sesungguhnya Allah tidak mengubah apa yang ada pada
sesuatu kaum sehingga mereka mengubah apa yang ada pada diri mereka sendiri. Dan
apabila Allah menghendaki untuk menimpakan kepada sesuatu kaum bala bencana
(disebabkan kesalahan mereka sendiri), maka tiada sesiapa pun yang dapat menolak atau
menahan apa yang ditetapkanNya itu, dan tidak ada sesiapapun yang dapat menolong

dan melindungi mereka selain daripada-Nya”. (Surah al-Ra’du ayat 11)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

